
Dell’ 
Aneide 
Canto i.





49.





Chi piezze piezze a spite le ’nfilaro,

E chi ’n bruodo lardiero le cocina:

Caccave, e fuoco attuorno apparecchiaro:

No Cerriglio parea chella marina.

Stise a chell’erva se refocillaro

Co ’mbrumma vecchia, e bona sarvagina.

E dapò, che lo mazzeco fù scurzo,

De li compagne fecero trascurso.

Da speranza, e paura era sbattuto

Lo core a tutte, e chi, sò zeffonnate,

Chi, sò vive, dicea, mà lo tavuto

Stà lesto, tanto sò sfecatiate;

Perche li Dei, che chiammano pe ajuto,

Tutte s’hanno l’arecchie ammafarate.

Fà chiù de tutte Anea lave de chianto

P’Ammeco, Aronte, Gia, Lico, e Croanto.

Mà scomputo che fu sto frusciamiento,

Da cielo s’affacciaje lo gran Tronante,

E lo Mare, e la Terra a no momento

Squatraje coll’huocchie, e tutto lo restante

E co la vista, e co lo pensamiento

Accommenzaje ’ntra tanta Regne, e tante

A squatrare la Libia, e maie da chella

Torceva o lo pensiero, o la popella.

E mentre và gran cose desegnanno,

Co li bell’huocchie russe, e chiagnosielle

Cepregna se l’accosta, e sospiranno

Sbafaje la doglia co ste parolelle.

Patre, che co lo scettro, e lo commanno

’N cielo, e ’n terra faje tutto, e li rebelle

Co sso fulmene sfascie, e fai tremmare,

Te movano à pietà sti chiante amare.

